
ପାଣ୍ଡୁର ବରଣେ ରଞ୍ଜିତ ହୋଇଅଛି ଗଗନ, 

କି ଅବା ଏପରି ଦିଶଇ ମୃତ-ଦିବା-ବଦନ । 

ଚକ୍ରବାଳ ମୂଳୁ କ୍ଷଣକ ଅନ୍ତେ ହୋଇ ବାହାର, 

ଧୂସରିତ କୃଷ୍ଣବରଣ କଲା ସବୁ ସଂହାର । 

ଘଟୁଅଛି ନିତି ଏପରି ଭବେ ଘଟନାଚୟ, 

ଆଖି ବୁଜିଦେଲେ ସକଳ ବିଶ୍ୱ ଅନ୍ଧାରମୟ । 



କ୍ରମେ କ୍ରମେ ଏବେ ହୋଇଲା ଆସି ମୁହଁ ଅନ୍ଧାରି, 

କଳନାଚ ରଚି ସଧୀରେ ବହେ ତଟିନୀ-ବାରି । 

ମୃଦୁ ଊର୍ମିପୁଞ୍ଜ ମଞ୍ଜୁଳ ଦିଶୁଥିଲା କି ରଙ୍ଗେ, 

ବାରି ନୁହେ ଏବେ ଯିବାରୁ ମିଶି ତିମିରି ଅଙ୍ଗେ । 

ଏହି ଦଶା ଦିନେ ଲଭିବ ଖିଳ ବିଶ୍ୱମଣ୍ଡଳ, 

ସର୍ବଗ୍ରାସୀ କାଳ-ଅନ୍ଧାରେ ମଜ୍ଜିଯିବୁ ସକଳ । 

ଧନ୍ୟ କାଠଯୋଡି! ତୋ ତୀରେ ନିତି ଏପରି ଚିତ୍ର, 

ଦେଖି କେଉଁ ମୂଢ଼ ମାନସ ନ ହୁଅଇ ପବିତ୍ର ? 

ଏହିପରି ନିତି ବିଲୋକି ନବ ଛବିସକଳ, 

କଠିନ ନାସ୍ତିକ ହଦୟ ପ୍ରେମେ ହୁଏ ତରଳ । 



ତୋର ପ୍ରାଣପତି ସାଗର- ତୀରେ ଅନେକ ବାର, 

ପ୍ରଦୋଷ ସମୟେ ଆନନ୍ଦେ କରିଅଛି ବିହାର । 

ଏତେ ନବ ଛବି କଦାପି ଦେଖି ନ ଥିଲା ଥରେ,

ଗମ୍ଭୀର ଔଦାର୍ଯ୍ୟ ପ୍ରକାଶେ ତହିଁ ସଦା ଅନ୍ତରେ ।

